
Talba

MINUTI

Il-Minuti tal-laqgħa Nru. 53 li saret fit-13 ta’ Lulju, 2005, kienu konfermati.

PREŻENTazzjoni mill-
Viċi Prim Ministru u Ministru tal-Ġustizzja u Intern

THE CHAIRMAN (Onor. Jason Azzopardi):  Ngħaddu mill-ewwel għall- preżentazzjoni mill-Viċi Prim Ministru u Ministru tal-Ġustizzja u l-Intern dwar laqgħa importanti tal-Kunsill tal-Ministri ta' l-Unjoni Ewropea li nżammet il-ġimgħa l-oħra fejn b'mod partikolari ġie diskuss it-terroriżmu wara l-attakki li kien hemm f’Londra.  

Viċi Prim Ministru, nirringrazzjak ħafna li aċċettajt din l-istedina u l-kelma hija f'idejk.  

ONOR. TONIO BORG (Viċi Prim Ministru u Ministru tal-Ġustizzja u Intern):  Mr Chairman, din il-laqgħa tal-Kunsill kienet laqgħa ta' emerġenza.  Fil-fatt fuq l-aġenda din l-item biss kien hemm.  Il-laqgħa damet sejra tliet sigħat - mis-2.30 p.m. sal-5.30 p.m. - u l-kumment komuni kien li l-Presidenza Ingliża ma setgħetx tibda b'mod daqshekk ħażin fis-sens ta' sigurtà però fl-istess ħin din kienet opportunità biex wieħed jagħlaq it-toqob fil-liġijiet b'leġislazzjonijiet li għad fadal. Kienet okkażjoni ta’ turija ta' solidarjetà tal-membri kollha ta' l-Unjoni Ewropea mal-Presidenza Ingliża fejn il-Ministru ta’ kull pajjiż kien preżenti u mhux ir-rappreżentanti tagħhom, b'eċċezzjoni ta' pajjiż wieħed.  

Fl-ewwel parti tal-laqgħa s-Segretarju ta' l-Istat għall-Affarijiet Interni, Charles Clark, irrakkonta l-mekkanika ta' kif ġraw dawn l-inċidenti.  Fil-fatt dan qal kif kienu għadhom kemm traċċaw l-oriġini ta' l-inċident kollu u kif din inħadmet minn żgħażagħ minn Leeds li mbagħad marru Luton u qabdu train minn hemm.  

L-ewwel ħaġa li qal bħala President - wara li ta rendikont ta' x'ġara u ta' kemm jaħsbu li hemm mejtin - kienet li kemm jista' jkun m'għandniex nirreaġixxu b’paniku u nibdew nivvintaw liġijiet ġodda, qisna biex inkunu għamilna xi ħaġa imma jkun aħjar li tinħareġ dikjarazzjoni - li fil-fatt ġiet approvata unanimament - fejn wieħed jikkommetti ruħu li l-affarijiet pendenti li hemm jingħalqu kemm jista' jkun malajr.  Din il-leġislazzjoni iktar tirrigwarda kooperazzjoni bejn forzi ta' sigurtà u tat-twettiq tal-liġi f’pajjiżi differenti, partikolarment framework decision li fl-aħħar Kunsill tal-Ministri ma tantx kienet ġiet reżistita minn ċerti stati membri partikolarment mill-Fillandja u anke mill-Ġermanja.  Hawnhekk qed nitkellmu fuq kumpanniji ta' komunikazzjoni li jridu jżommu d-data li tgħaddi mingħandhom għal mill-inqas sena sabiex il-forzi tas-sigurtà - il-pulizija jew servizzi tas-sigurtà - jkunu jistgħu jeżaminawhom.  

Kien hemm min qal li dan huwa piż kbir għall-kumpanniji kummerċjali u qamet kwestjoni oħra dwar jekk għandhomx ikollhom obbligu wkoll li jżommu informazzjoni tal-missed calls.  Ir-Renju Unit - taħt il-Presidenza tal-Lussemburgu - kien insista ħafna fuq li jkun hemm din il-faċilità minħabba li ċerti reati terroristiċi ġew solvuti proprju minn telefonata li għalkemm tkun missed call tindika min ikun ċempel lil min wara l-inċident.   

Jidher li fid-dawl ta' dawn l-inċidenti - li fihom mietu mhux biss Ingliżi imma anke ċittadini oħrajn ta' l-Unjoni Ewropea - se jaċċelleraw il-proċess u l-idea hija li sa Ottubru li ġej din il-framework decision tiġi approvata.  Sadanittant il-Kunsill tal-ministri ta' l-intern u tal-Ġustizzja se jerġa' jiltaqa' b'mod informali fi Newcastle fit-8 ta' Settembru.  Mill-esperjenza tiegħi nista’ ngħid li l-laqgħat informali huma dawk l-iktar importanti għax għalkemm ma jkunx hemm deċiżjonijiet, wieħed jibda jara r-riħ lejn fejn qed jonfoħ.  It-tieni ħaġa li l-Kunsill qed jintrabat li jagħmel hija li sa Diċembru li ġej ikun hemm action plan ġdid u probabbilment hemmhekk ikollna iktar indikazzjoni ta' x'se jkun fih dan l-action plan.  Fil-fatt bħalissa diġà hemm action plan fuq it-terroriżmu. 

Ħaġa oħra li ssemmiet kienet li l-informazzjoni dwar visas li jinħarġu, għandha tinqasam mal-pajjiżi kollha.  Otto Schily - mill-Ġermanja - għamel proposta, li aħna qbilna magħha wkoll, li meta ċittadini mhux ta' l-Unjoni Ewropea joħorġu u jidħlu f’pajjiż ta' l-Unjoni Ewropea li qiegħed fit-trattat ta’ Schengen, jibda jiġi reġistrat kemm id-dħul kif ukoll il-ħruġ tagħhom.  

Irrid ngħid li d-direttiva ta' ritenzjoni tad-data tat-telekomunikazzjoni diġà teżisti f'Malta u m'għandniex ikollna problemi biex nimplimentawha.  Jien f'dan is-sens fil-Kunsill ta' qabel kont diġà intervjenejt li fejn tidħol is-saħħa u l-ħajja tan-nies innoċenti wieħed m'għandux iħares biss lejn l-aspett finanzjarju.  Fil-fatt il-Ministru Sarkozy minn Franza għamel dan l-argument f'appell biex wieħed iħaffef il-qbil fuq din il-framework decision tar-retention of telecommunications data.  

Kif kont hemmhekk iltqajt mal-Kummissarju dwar it-Terroriżmu, Gijs de Vries.  Din il-Kummissjoni tagħmel chart dwar l-implimentazzjoni tal-leġislazzjoni tat-terroriżmu tal-pajjiżi membri kollha.  Wara li kont iltqajt miegħu fi Frar kien ġie peer group f’Malta biex jassessjana u r-riżultat kien pożittiv ħafna.  Dan ma jfissirx li ma fadalx x'wieħed jagħmel.  Minn Frar 'l hawn, l-aktar żvilupp importanti kien li Malta qiegħda fully compliant mal-framework decision dwar it-terroriżmu ta' l-2002 b'emendi li konna għamilna fil-Kodiċi Kriminali fejn għall-ewwel darba tajna definizzjoni ta' x'inhu terroriżmu u x'inhu grupp terroristiku.  Il-fatt li tkun membru biss ta' grupp terroristiku huwa reat, anke jekk ma tagħmel xejn, u saħħaħna l-prosekuzzjoni, il-pulizija u l-Attorney General fil-ġlieda kontra t-terroriżmu.  

Meta tara x'jonqos li jsir, l-aktar meta tħares lejn il-lista tal-leġislazzjonijiet li fadal pendenti hija li aħna għandna nirratifikaw il-konvenzjoni ta' l-Unjoni Ewropea tas-sena 2000 dwar mutual assistance in criminal matters.  Issa biex wieħed ma jmurx jaħseb li m'għandniex mutual assistance in criminal matters aħna konna rratifikajna din il-liġi tal-Kunsill ta’ l-Ewropa ta' l-1959 u għalhekk aħna marbutin b'dik u l-membri kollha ta' l-Unjoni Ewropea huma membri wkoll tal-Kunsill ta' l-Ewropa.  Però l-Unjoni Ewropea kienet ukoll fasslet din il-konvenzjoni u aħna, flimkien ma' nofs il-membri ta' l-Unjoni Ewropea, għadna ma rratifikajnihiex u l-Avukat Ġenerali qed jaħdem fuqha sabiex nirratifikawha kemm jista' jkun malajr.  Il-pajjiżi kollha li għadhom ma rratifikawx il-konvenzjoni tad-29 ta' Mejju 2000 huma l-Greċja, l-Irlanda, l-Italja, il-Lussemburgu, ir-Renju Unit, Malta, ir-Repubblika Ċeka u s-Slovakkja, jiġifieri m'aħniex waħedna imma dan ma jfissirx li m'għandniex nirratifikawha.  

Irrid ngħid li fost ħafna affarijiet oħra ssemmiet id-dikjarazzjoni tal-European Arrest Warrant li aħna rratifikajniha qabel ċerti pajjiżi kbar, bħall-Italja u l-Ġermanja.  Nistgħu nsemmu wkoll il-problemi fil-Ġermanja dwar is-sentenza kostituzzjonali li ngħatat il-bieraħ.  Jeżisti wkoll dak li huwa l-European evidence warrant li qed naħdmu dwaru wkoll.  Dan mhux qiegħed biex tixhed imma jekk jinqabdu ċerti affarijiet li huma inkriminanti f'pajjiż membru ta' l-Unjoni Ewropea dawn ikunu jistgħu jiġu trasferiti jew użati minn ġurisdizzjonijiet oħrajn.  Din timplika ċertu tibdil fil-liġijiet tagħna - xejn spettakolari - imma m'għandhiex toħloqilna problema.  

THE CHAIRMAN:  Grazzi.  Xtaqt nagħmel domanda fil-qosor, Onor. Borg, għax inti kont eżawrjenti ħafna.  Fir-rapporti tal-media donnu kien hemm aċċenn għall-fatt li kien hemm xi pajjiżi f'din il-laqgħa, jew ftit qabel din il-laqgħa, li kienu qegħdin jipproponu xi ħaġa fis-sens li joħorġu mit-trattat ta’ Schengen in vista ta' dawn l-attakki f’Londra.  Tista' tikkummenta fuq dan il-fatt?

ONOR. TONIO BORG:  Fil-laqgħa nnifisha ma ssemma xejn, jiġifieri ma nistax nirrapporta fuq hekk.  Naf li Franza ssospendiet l-effetti ta' Schengen.  Aħna s'issa għadna ma dħalniex fit-trattat ta' Schengen u mhux se nidħlu qabel ma jkollna kollox in place mhux biss mil-lat leġislattiv imma mil-lat tekniku wkoll.  L-idea tat-trattat ta' Schengen hija li żżarma l-fruntieri interni, imma biex tagħmel hekk, trid issaħħaħ il-fruntieri esterni.  Irrid ngħid li meta qed ngħidu nżarmaw il-fruntieri interni nkunu qed nirriferu għal ċittadini li m’humiex membri ta’ l-Unjoni Ewropea.  

Qed ngħid hekk għax illum f'xi gazzetta qrajt li għax ġie sospiż it-trattat ta’ Schengen issa se tispiċċa l-libertà tal-moviment fl-Ewropa għal ċittadini Ewropej.  Dan m'hu veru xejn.  Il-libertà tal-moviment għaċ-ċittadini Ewropej ta' l-Unjoni Ewropea toħroġ mit-trattat ta' Ruma.  

It-trattat ta’ Schengen jiffaċilita l-moviment ġewwa l-Ewropa ta' ċittadini mhux Ewropej u allura jekk tidħol minn pajjiż ta' l-Ewropa li huwa fit-trattat ta' Schengen m'għandekx bżonn li kull darba tagħmel visa biex tidħol f'pajjiż ieħor ta' l-Unjoni Ewropea.  Mela jekk tidħol mill-Isvezja jew mill-Italja inti tista’ tiċċirkola f'dawk il-pajjiżi li aċċettaw it-trattat ta’ Schengen.  Ma ninsewx li l-Irlanda u r-Renju Unit għadhom m'aċċettawx li jkunu parti mit-trattat ta’ Schengen.  Allura jekk Malta tidħol fix-Schengen Area, u jekk Libjan jidħol f'Malta bix-Schengen visa ikun jista' jidħol l-Isvezja.  Imma biex dan isir iridu jkunu kkoordinati x-Schengen member states kollha li jkollhom l-istess sistema komputerizzata ta’ persuni li m'għandhomx jidħlu għax inkella jibdew ma jidħlux minn Malta imma jidħlu mill-Isvezja u jkunu jistgħu jinżlu f'Malta xorta waħda.  Din ma ġietx diskussa imma kienet deċiżjoni unilaterali ta' pajjiż partikolari.  

THE CHAIRMAN:  Sakemm mhux qed nagħmel mistoqsija mhux f'lokha f'dan l-istadju, hemm xi timeframes li għalihom qegħdin nimmiraw biex inkunu parti mit-trattat ta’ Schengen?  

ONOR. TONIO BORG:  Iva, l-idea hija fl-2008.  Però dak ifisser li ċerti affarijiet iridu jiġu implimentati minn qabel.  

THE CHAIRMAN:  It’s a gradual implementation.  Hawn iktar domandi?  L-Onor Leo Brincat.

ONOR. LEO BRINCAT:  Onor. Borg, għamilt tajjeb li aċċennajt għall-kwestjoni tad-data retention.  Fil-fatt meta kont l-Ingilterra ddiskutejtha mal-Ministru Ingliż li huwa responsabbli mill-IT.  Jekk niftakar sew, meta din il-proposta kienet tressqet quddiem il-Parlament Ewropew f'Ġunju li għadda kienet ġiet rejected.  Billi jidher li hemm impenn qawwi, speċjalment fid-dawl ta' dak li ġara fl-Ingilterra, biex din tiġi sostenuta, taħseb li se tiġi sostenuta sempliċement f'livell Ministerjali fi ħdan il-Kunsill jew permezz ta' co-decision procedure mal-Parlament?  

Meta kont qed nara l-communiqué finali sibt li waħda mid-deċiżjonijiet li ġiet irrapportata li ittieħdet f'din il-laqgħa kienet li sa tmiem is-sena għandu jissaħħaħ ir-rwol tas-SitCen li huwa l-council body li jikkoordina l-intelligence u police services fi ħdan l-Unjoni Ewropea.  Tista’ tindika jekk pajjiżna huwiex diġà qed jagħti kontribut fi ħdan dan il-qafas?  

It-tielet mistoqsija hija li wieħed mil-punti maqbula dwarhom kienet li għandu jkun hemm:  

“... a European Union strategy on preventing people from turning to terrorism by addressing the factors that contribute to radicalisation and recruitment to terrorist groups.”  

Fil-prattika kif taraha din għax fil-prinċipju naħseb li kulħadd jaqbel magħha?  

Għalkemm l-aħħar mistoqsija m'hijiex marbuta direttament mal-laqgħa li attendejt imma iktar bħala Ministru responsabbli mill-intern tista’ tikkonforta lil dan il-Kumitat billi tagħtina indikazzjoni - mingħajr ma tidħol fid-dettalji ta' kunfidenzjalità - jekk humiex jittieħdu passi mill-awtoritajiet Maltin biex jiġi żgurat li ma jiddaħħlux membri ta' gruppi terroristiċi ma' l-għadd kbir ta' immigranti illegali li jidħlu f'pajjiżna?  

ONOR. TONIO BORG:  Xtaqt nibda bl-aħħar punt, għalkemm qed ngħid dan dejjem b'ċerta kawtela għax sal-lum biss nista' ngħid x'inhi s-sitwazzjoni.  Dan il-punt qajjimtu kemm ma’ ħbieb tiegħi Ministri ta' l-Intern ta' l-Ewropa kif ukoll mas-Sur Gijs De Vries.  S'issa m'hemmx indikazzjoni li hemm xi rabta bejn immigrazzjoni illegali - għallinqas it-tip li jiġu Malta - u terroriżmu.  Anzi nista' ngħid li lanqas mal-kriminalità in ġenerali m’hemm xi rabta partikolari ħlief li qed tiġġenera sitwazzjoni fejn qed ikun hawn tant nies li ma jaħdmux u allura jkunu sforzati li jaqbdu t-triq tal-kriminalità.  

Dan ma jfissirx li minn dawn in-nies mhux se jkun hemm xi ħadd li mhux se jisraq bħalma jisirqu l-Maltin u jisirqu barranin oħrajn.  Kultant anke t-turisti jikkommettu reati waqt li jkunu hawn Malta, però għad-domanda speċifika fuq it-terroriżmu ma jidhirx li hemm din ir-rabta.  Dan għaliex it-tip ta' immigrazzjoni illegali li għandna f'pajjiżna hija li l-immigranti illegali jiġu b'dgħajsa li jkollha magna b’45 horsepower u li tkun tesa 26 jew 27 persuna u malli tesa 29 persuna jkunu kważi jmissu mal-baħar.  Naħseb li t-terroriżmu huwa ffinanzjat biżżejjed biex juża mezzi iktar komdi u effettivi meta jkun irid jidħol f’pajjiż u mhux jidħol b'dgħajsa li jkollha ċans li lanqas biss tasal Malta.  Huwa veru li jkollok il-vantaġġ li tidħol ma ħafna nies u allura ma tiġix identifikat imma naħseb li għallinqas kull darba li kellna attakki terroristiċi hawn Malta - u anke barra minn Malta – dawn rari kienu nies li ddaħħlu bil-mod ta' boat people.  

Jekk tħares lejn l-attakk terroristiku li sar f'Londra ssib li dan sar minn persuni ta' oriġini barranija imma li twieldu - wieħed minnhom fl-1982 - fl-isptarijiet f'Londra u fl-Ingilterra u dan huwa l-periklu.  Għax huwa faċli li meta jinqalgħu inċidenti f'pajjiż dejjem inwaħħlu f'xi ħadd barra mill-pajjiż għax b'xi mod tista’ tipperswadi n-nies biex jingħaqdu kontra għadu barrani.  Imma jidher li l-għadu rabba' l-għeruq anke ġewwa l-pajjiżi ta' l-Unjoni Ewropea u allura kif kien qal xi ħadd, huwa faċli li tiġġieled l-għadu minn barra imma huwa aktar diffiċli biex tiġġieled l-għadu li huwa indiġinu tiegħek stess.  Naħseb li din hija l-akbar problema li se niffaċċjaw apparti li dan kien l-ewwel attakk suwiċida - safejn nafu aħna - li sar fl-Ewropa.  

Jekk din tgħaddix mill-parlament Ewropew jew le ma nafx, imma li hu żgurissimu hu li jidher li dawk il-pajjiżi li kienu qed joġġezzjonaw għal dik id-direttiva partikolari, għall-framework decision …  Ejja ngħidu li dawn ma tkellmux waqt il-kunsill imma x’se jagħmlu darb'oħra ma nafx.  L-argument tagħhom kien li aħna se nagħmlu ħsara lill-kumpanniji kummerċjali.  Dan juri kemm aħna kellna raġun li meta kienu se jagħmlu ħsara lill-kumpanniji kummerċjali tagħna fuq kwestjoni ferm iktar differenti minn din – din kienet diskriminazzjoni kontra l-vapuri tagħna, minħabba t-tniġġis fl-ibħra Ewropej, komparati ma' vapuri oħrajn kompetituri tagħna – aħna konna qed nirreżistuha.  Għax fuq ħaġa bħal din li hija ferm iktar importanti u li jista' jkollha konsegwenzi ferm iktar importanti frattant ipproteġew l-interessi nazzjonali tagħhom.  Naħseb li din l-oġġezzjoni m'hijiex se tkompli fid-dawl ta' dawn id-deċiżjonijiet. 

Mr Chairman, fid-diskussjoni ssemma paragrafu – dan ikkwotah l-Onor. Leo Brincat - li għandna nindirizzaw il-fatturi li jikkontribwixxu għar-radikaliżmu u r-reklutaġġ ta' gruppi terroristiċi.  Kif u come m'hemm ebda dettall dwaru.  Nittama li għallinqas ninsistu li meta niġu għall-action plan ma nħarsux lejn it-terroriżmu biss b'mod difensiv ta' kif se nagħmlu Ewropa fortizza imma li wieħed, mhux isolvi, imma jindirizza l-problema partikorali.  Jekk l-Ewropa minflok ixxaqleb naħa jew oħra tipprova tkun medjatriċi f'dawn il-konflitti internazzjonali jista' jkun li tiddisponi lilha nnifisha inqas għal ċerti attakki terroristiċi.  Għalhekk irridu naraw x'se jkun is-sinifikat ta' dak il-paragrafu.  Naħseb li s-sinifikat tiegħu huwa skond kemm l-istati membri verament iridu jmorru lejn l-għeruq u l-kaġun tat-terroriżmu nnifsu.  

Malta diġà tipparteċipa fil-Europol.  Fil-fatt waqt il-kunsill kien hemm indirizz mid-direttur ta’ l-Europol li għadu kif ġie elett tliet xhur ilu.  Minn Settembru li għadda Malta beda jkollha persuna disentu hemmhekk li huwa s-Supretendent Edward Mangion, li jgħix, jaħdem u jikkoordina l-ħidma tal-europol ma' Malta.  Jidher li parti mis-soluzzjoni tar-reati li saru f'Londra kienet dovuta għal xi qsim ta' informazzjoni li kien hemm bejn stati membri, b'mod partikolari - u dan huwa pubbliku - l-pulizja Spanjola ta' Madrid li kellhom ċerti attakki simili.  Fil-fatt  waqt il-kunsill lil dawn irringrazzjawhom talli għenu fl-investigazzjonijiet tagħhom.  

THE CHAIRMAN:  Nirringrazzjak, Viċi Prim Ministru.  Naf li għandek kumitat ieħor x'tattendi, u għaldaqstant ma rridx nabbuża mill-ħin tiegħek.  Peress li din hija l-aħħar laqgħa ta' qabel ir-recess nixtieqlek is-sajf it-tajjeb.  


PREŻENTazzjoni mill-Ministru għall-affarijiet barranin

THE CHAIRMAN:  Ngħaddu għall-item li jmiss li hija preżentazzjoni mill-Ministru għall-Affarijiet Barranin dwar iċ-CHOGM.  Però naf li l-ministru jixtieq li jaġġornana dwar l-aħħar żviluppi fuq il-kwestjoni ta’ l-immigrazzjoni illegali qabel ma jiddiskuti b'mod partikolari ċ-CHOGM.  Jekk ma ssibux diffikultà ngħaddu mill-ewwel fuq dan l-item.  Il-Ministru Michael Frendo, il-kelma f'idejk.

ONOR. MICHAEL FRENDO (Ministru għall-Affarijiet Barranin):  Mr Chairman, tlabtek biex forsi ndaħħlu dan l-item peress li għadni ġej minn laqgħa tal-Kunsill ta' l-Affarijiet Ġenerali u tar-Relazzjonijiet Esterni ta' l-Unjoni Ewropea.  Allura deherli li jkun f'postu li lill-Kumitat ninformah bl-azzjoni li ħadna f'dan il-Kunsill partikolari għax din ġrat proprju l-bieraħ, għalkemm diġà ġie rraportat fil-gazzetti.  

Biex naġġorna lill-membri ta' dan il-Kumitat nibda biex ngħid li jien fil-bidu ta' Lulju ltqajt ma' l-Ambaxxaturi ta' l-Unjoni Ewropea residenti f'Malta u kif ġie rrapportat ukoll ressaqt speaking notes fuq illegal immigration f'Malta.  Fil-fatt f'dawn il-briefing notes għamilt talbiet speċifiċi.  Se nqassam kopja lill-membri tal-Kumitat għax naħseb li jkun tajjeb li jkollhom kopja.  Dawn huma bażi ta' speaking notes f'sens ta' briefing - fil-fatt jgħidulhom written speaking notes - u huma xi ħaġa pubblika.  Sussegwentament bgħatnihom ukoll lill-Ambaxxaturi Maltin residenti fil-pajjiżi membri ta' l-Unjoni Ewropea.  Fil-11 ta’ Lulju bgħatna wkoll covering letter fejn tlabt lill-Ambaxxaturi li dawn l-ispeaking notes iressquhom lill-pajjiżi li huma akkreditati u li mhux biss ikellmu lill-Ministri għall-Affarijiet Barranin imma anke lill-Ministri oħrajn fosthom il-Ministri responsabbli għall-immigrazzjoni jew resettlement – dawn jistgħu jkunu Ministri ta' l-Intern - biex l-Ambaxxaturi jkunu jafu li għandhom iqajmu dan il-punt fejn ikunu qegħdin.

Fl-ittra tlabthom biex kemm jista' jkun jiċċirkolaw din l-ispeaking note u biex fejn hemm pajjiżi li partikolarment ekonomikament ikunu jeħtieġu migrant labour biex ikabbru l-ekonomija tagħhom, wieħed jista' jibda jitkellem fuq il-possibilità li għallinqas ikun hemm xi forma ta' programmi ta' resettlement.  

Fil-fatt illum stess estendejna din l-ittra wkoll għall-Ambaxxati tagħna fl-Awstralja u fl-Istati Uniti fejn tlabnihom biex iqajmu kuxjenza tal-problema li qed tiffaċċja Malta rigward l-immigrazzjoni illegali.  Apparti minn hekk, din bgħatniha wkoll lir-rappreżentanza li għandna ta' organizzazzjonijiet multilaterali.  Ovvjament dawn l-organizzazzjonijiet mhux se jkunu qed jitolbu affarijiet speċifiċi bħal fuq livell bilaterali.  Imma l-organizzazzjonijiet multilaterali jistgħu joħolqu kuxjenza ġenerali ma' dawk l-organizzazzjonijiet u mad-diversi għaqdiet li jkollhom kuntatt magħhom l-ambaxxaturi biex inkomplu nsaħħu l-kuxjenza ta' din il-problema akuta li għandha Malta, minħabba li aħna pajjiż żgħir b'densità ta' popolazzjoni ta' 1,200 persuna kull kilometru kwadru.  

Fil-linja ta' dan, il-bieraħ - wara li nformajt lill-Presidenza Ingliża - tlabt li taħt l-item "any other business" inqajjem il-kwestjoni ta' l-immigrazzjoni illegali u l-problema akuta li qed taffettwa lil Malta.  Il-Presidenza Ingliża aċċettat dan u fil-fatt hija stess semmiet li Malta riedet tagħmel dan meta ġejna fil-parti fejn nintroduċu l-aġenda.  Jien ma kellix għalfejn noqgħod nintervjeni biex nitlob li titpoġġa fuq l-aġenda f'dak l-istadju u għamilt l-intervent tiegħi kif inhuwa rrapportat fil-gazzetti llum.  Jien li ridt nenfasizza hu li filwaqt li nifhmu li din hija problema ta' diversi pajjiżi, minħabba d-densità tal-popolazzjoni ta’ Malta l-problema hija ħafna iktar akuta minn postijiet oħra.  

Semmejt ukoll li Malta kellha diversi programmi anke ta' resettlement ma' pajjiżi bħal Kanada u pajjiżi oħrajn.  Anzi kienet Malta li laqgħet għandha nies bħal East Asians u mill-Iraq u għamlet resettlement tagħhom f'diversi pajjiżi.  Illum dan huwa aktar diffiċli – għalkemm ma jidhirx li huwa impossibbli - minħabba l-fatt li aħna membri ta' l-Unjoni Ewropea u allura ħafna minn dawn il-pajjiżi jgħidulek li l-Unjoni Ewropea għandha tieħu ħsieb tagħha nnifisha.  Għalhekk il-problema tibqa' aktar akuta minn dak il-lat.  Semmejt ukoll li din hija problema ta' kulħadd u kulħadd irid jipprova jagħti s-sehem tiegħu.  Immedjatament jien tlabt lill-pajjiżi membri sħabna fl-Unjoni Ewropea biex jagħtuna widen għal dan li qegħdin ngħidu u tlabt ukoll lill-Unjoni Ewropea u l-istituzzjonijiet tagħha - prattikament il-presidenza Ingliża li għadha kif daħlet in place - biex din il-materja tagħtiha prijorità fil-programm tagħha.  Il-Presidenza Ingliża mill-ewwel irrispondiet li din l-issue hija għolja fil-programm tagħha.  Naturalment hemm il-Hague programme, u hemm diversi li jħarsu lejn kif jista' jkun hemm xi tip ta’ għajnuna.  Però huwa importanti li aħna nqajmu din il-kuxjenza fost l-Unjoni Ewropea.  

L-Italja mill-ewwel tat appoġġ għal dan u l-Kummissarju Ferrero-Waldner fil-fatt qalet li anke l-Kummissjoni għandha kuxjenza kemm din il-problema hija akuta u naħseb li kien hemm espressjonijiet ta' solidarjetà u naturalment wieħed irid ikompli b'dan ix-xogħol.  Din m'hijiex xi ħaġa li ssolviha mil-lum għal għada imma naħseb li huwa importanti li nkomplu naħdmu fuqha.  

Punt ieħor li semmejt huwa li fil-laqgħa tal-Five plus Five - li Malta ospitat f'Ġunju li għadda - kien hemm joint paper bejn Malta u l-Libja u fiha kien hemm proposta li fil-bidu tas-sena d-dieħla ssir konferenza fi Tripli li permezz tagħha jiġu engaged mhux biss il-pajjiżi ta' destinazzjoni jew ta’ transit imma wkoll anke l-pajjiżi ta' oriġini ta' din il-problema ta' l-immigrazzjoni illegali.  Jien tlabt appoġġ għal din l-idea biex aħna nkunu nistgħu ningaġġaw mal-pajjiżi ta' oriġini ta’ din il-materja.  In-non-paper ta' bejn Malta u l-Libja huwa dokument intern tal-Five plus Five u normalment dawn in-non-papers ma jiġux ċirkolati.  Però naħseb li m'għandux ikun hemm diffikultà li l-membri tal-Kumitat ikollhom kopja, għalkemm ħafna mill-punti f’din in-non-paper diġà tkellimna fuqhom u esprimejnihom.  Imma m'iniex awtorizzat li nqassamhom b'mod formali.  

THE CHAIRMAN:  L-ewwelnett nixtieq nirringrazzja lilek, Ministru, li bħal dejjem żammejtna aġġornati bl-aħħar żviluppi importanti li ovvjament jolqtuna lkoll u talli you took us in your confidence billi ċċirkolajt dawn id-dokumenti għall-konsum intern tal-membri ta' dan il-Kumitat. 

ONOR. MICHAEL FRENDO:  Wieħed minnhom biss.

The CHAIRMAN:  Iva, fil-fatt għat-tieni dokument irrid nirriferi.  Aħna min-naħa tal-kumitat ninsabu looking forward ħafna għaż-żjara tal-Kummissarju Frattini nhar il-Ħamis filgħodu.  Aħna għandna laqgħa skedata miegħu u nassigurak li waħda mill-aktar items fejn jien u anke membri ta' dan il-Kumitat se ntambru fuqha hija l-ħtieġa urġenti li l-Unjoni Ewropea tgħaddi mill-kliem għall-fatti f'dak li għandu x'jaqsam ma' burden sharing.  Ngħid għalija nieħu gost nara li l-Unjoni Ewropea allokat is-somma ta' Euro 1 miljun fi ħdan il-programm Argo biex dawn it-tliet pajjiżi, Malta, il-Libja u l-Italja jiġu megħjuna però naqblu li Euro 1 miljun f'dan il-kontest huma aktar viċin service tip milli dak li verament neħtieġu u nassigurak li se nenfasizzaw dan il-punt ta’ prinċipju tas-sussidjarjetà u tas-solidarjetà fil-prattika.  

Nixtieq nagħmilha on record ukoll li nħossni ftit disturbat nisma' dikjarazzjoni minn diplomatiċi jew diplomatiku assenjat Malta li l-burden sharing jew affarijiet relatati mal-burden sharing m'huwiex kwestjoni ta' l-Unjoni Ewropea jew mansjoni in ġenerali ta' l-Unjoni Ewropea iżda materja tal-membru jew tal-membri nazzjonali individwali.  Nemmen ħafna li din hija xi ħaġa ta' kulħadd u m'għandniex niġu penalizzati għax aħna qegħdin fil-periferija meta jkunu deħlin immigranti irregolari, tramite Malta fl-Unjoni Ewropea.  Hawn xi rimarki?  Dr Simon Busuttil.

DR SIMON BUSUTTIL:  Mr Chairman, nixtieq bil-qawwa kollha nifraħ u nsellem lill-Ministru Frendo għax-xogħol verament importanti li qed iwettaq f'dan il-qasam.  Naħseb li huwa sinifikanti ħafna li din il-kwestjoni telgħet fil-quċċata nett ta' l-aġenda tagħna, irrid ngħid kemm lokalment u hawn insellem ix-xogħol kbir li qed jagħmel il-Ministru Tonio Borg fuq dan l-istess suġġett, u issa anke fuq dimensjoni Ewropea u hawn insellem il-ħidma li beda b'mod intensiv ħafna il-Ministru Frendo.  

Naħseb li rridu nagħtu rikonoxximent għal din il-ħidma u meta nagħtu dan ir-rikonoxximent inkunu qegħdin nirriflettu ħafna s-sentiment tan-nies għax din hija issue li qiegħda fil-quċċata nett tal-ħsebijiet u ta' l-inkwiet li għandhom in-nies fit-triq illum.  L-influss ta' immigranti hija issue li qed tinkwieta lin-nies u allura huwa importanti li l-mexxejja politiċi speċjalment mexxejja bħall-Ministru Frendo li qegħdin f'pożizzjoni li jistgħu jinfluwenzaw l-andament ta' l-affarijiet jidhru li qegħdin jirrispondu għall-affarijiet li qegħdin jinkwetaw lin-nies.  

It-tieni punt huwa l-kwestjoni ta' kif malta tista' tinfluwenza l-politika ta' l-Unjoni Ewropea f'dan il-kamp.  Fl-ewwel sena tiegħi fil-Parlament Ewropew - jidhirli li dan diġà rrapportajtu f’dan il-kumitat - bqajt impressjonat kemm irnexxielna - bħala pajjiż qed ngħid mhux sempliċiment aħna bħala membri tal-Parlament - inwasslu l-messaġġ li l-immigrazzjoni illegali hija kwestjoni problematika għal Malta.  Meta fis-sajf tas-sena l-oħra dħalna fil-parlament Ewropew kif kienet tissemma l-kwestjoni ta' l-immigrazzjoni kont tisma' jissemmew biss Spanja, l-Italja u pajjiżi oħra iżda Malta qatt.  Illum sena wara qed naraw li meta tissemma din il-kwestjoni, awtomatikament fid-diskussjoni tqum u tissemma Malta anke mingħajr il-parteċipazzjoni attiva ta' kelliema Maltin.  Jiġifieri diġà rnexxielna nkabbru s-sensibilità u l-awareness fuq din il-kwestjoni.  U naħseb li l-ewwel pass biex issolvi din il-problema huwa li tispjega lil ħaddieħor li għandek problema.  Naħseb li dak il-pass diġà qed isir u qed ikompli jsir b'mod tajjeb ħafna b'din l-inizjattiva attiva ħafna li qed jagħmel il-Ministru Frendo.  

Naħseb li nistgħu ninfluwenzaw il-politika ta' l-Unjoni Ewropea f'dan is-suġġett anke għal li ġej.  Hawnhekk nixtieq ir-reazzjoni tiegħek, għax kif taf int, Ministru, bħalissa l-Unjoni Ewropea qed tibda tfassal il-programmi tagħha għas-sena 2007 'il quddiem u hemm programm ġdid u ambizzjuż ħafna fil-kamp tal-ġustizzja li l-Unjoni Ewropea se tniedi u li qed tiddiskutih issa.  Il-mistoqsija, u fl-istess ħin l-appell tiegħi lilek hu biex tiżgura li Malta tkun attiva ferm f'dan l-istadju għax kif jgħidu, jekk tkun involut meta l-borma tkun qed issir, tiżgura li fil-futur il-problema tiegħek tiġi indirizzata aktar.  L-appell tiegħi u l-mistoqsija fejn nixtieq reazzjoni tiegħek hija propju fuq dan.  Filwaqt li qegħdin niddiskutu l-programm ta' l-Unjoni Ewropea dwar il-qasam tal-Ġustizzja u l-Affarijiet Interni mis-sena 2007 'l quddiem irridu naraw x'qed tagħmel Malta sabiex tinfluwenza l-politika ta' l-Unjoni Ewropea.  

It-tielet u l-aħħar punt huwa dwar il-kostituzzjoni Ewropea.  Nixtieq inġib in ballo l-kwestjoni tal-kostituzzjoni Ewropea anke hawnhekk għax forsi ftit huma n-nies li jafu li llum l-Unjoni Ewropea ftit li xejn għandha kompetenza fil-każ ta' l-immigrazzjoni.  Fil-fatt dan qed narawh anke bil-limitazzjonijiet ta' l-azzjoni ta' l-Unjoni Ewropea.  Kultant in-nies jaraw l-Unjoni Ewropea kerha fil-kontest ta' dan is-suġġett għax jaħsbu li l-Unjoni Ewropea m'hijiex qed tagħmel biżżejjed.  Forsi li ma jafux in-nies huwa li l-Unjoni Ewropea m'għandhiex kompetenza biżżejjed f'dan il-qasam u hawnhekk fejn tidħol il-kostituzzjoni Ewropea.  Għax ironikament il-kostituzzjoni Ewropea tagħti iktar kompetenza lill-Unjoni Ewropea u tkompli tagħfas biex ikollna tassew politika ta' immigrazzjoni komuni inkluż fuq kwestjonijiet bħall-burden sharing.  

Mr Chairman, inti semmejt il-kwestjoni tal-burden sharing, ħaġa li bħalissa m’hijiex fil-kompetenza ta' l-Unjoni Ewropea.  L-Unjoni Ewropea ma tistax timponi fuq il-pajjiżi membri tagħha li jekk, per eżempju, Malta għandha elf ruħ żejda iċċaqlaqhom u tibgħathom l-Ingilterra jew l-Isvezja.  Huwa fl-interess tagħna li jkun hemm burden sharing anke jekk m'hemmx kompetenza ta' l-Unjoni Ewropea iżda tajjeb li f'dan il-kontest wieħed ikompli jagħti appoġġ lill-Kostituzzjoni Ewropea għaliex din hija raġuni oħra għalfejn huwa fl-interess tagħna li l-Kostituzzjoni Ewropea tidħol fis-seħħ.  

The CHAIRMAN:  Grazzi.  L-Onor. Leo Brincat.

ONOR. LEO BRINCAT:  Ministru Frendo, nixtieq nagħmillek tliet mistoqsijiet.  L-ewwelnett nixtieq inkun naf jekk kienx hemm xi reazzjoni konkreta għas-seventeen point plan li għamilt inti u li kont iċċirkolajt lid-diplomatiċi residenti f’Malta.  

It-tieni nett, fuq livell prattiku, x'inhi l-feeling tal-Ministru dwar il-feasibility jew il-possibilità li t-talba ġustifikata tagħna li niġu assoċjati mad-deċiżjoni Franċiża, Taljana, Spanjola, Ingliża u Ġermaniża li jkun hemm joint flights of repatriation of illegal immigrants to their countries of origin tiġi milqugħa biex niġu parti minn dan il-kwintett?  

Mr Chairman, filwaqt li nawgura li t-taħditiet tekniċi li se jsiru bejn Malta u l-Unjoni Ewropea u l-Libja jħallu l-frott mixtieq, ma nafx jekk kienx misnomer jew le l-fatt li fil-press release saret riferenza għalihom bħala “a seminar”.  Biex ngħid il-verità l-kelma “seminar” ma tantx ikkonfortatni għaliex jista’ jispiċċa bħala talking shop, għalkemm naf li se jkun hemm rappreżentanza teknika min-nies preżenti.  Dawn huma l-punti tiegħi.

THE CHAIRMAN:   Il-Ministru.

ONOR. MICHAEL FRENDO:  Grazzi ħafna, Sur President, u grazzi lill-membri tal-kummenti li għamlu.  Jien naħseb li dan huwa suġġett sensittiv ħafna u li huwa għat-telgħa.  Ma naħsibx li nkunu ġusti magħna nfusna jekk naħsbu li m’huwiex suġġett għat-telgħa għaliex realistikament hemm diversi pajjiżi li jgħidulek li anke huma għandhom problema.  Aħna mhux qed ngħidu li ħaddieħor m’għandux problema imma qed ngħidu li l-problema tagħna hija iktar akuta sempliċement għaliex aħna poplu żgħir f’pajjiż żgħir u d-densità tal-popolazzjoni hija sinifikanti.  Għalhekk irridu nibdew minn hawn. 

Il-punt li semma Dr Simon Busuttil huwa punt importanti fil-formazzjoni tal-Justice and Home Affairs.  Wieħed jista’ jagħti input anke għall-programmi li l-Unjoni Ewropea qed tagħmel mill-2007 ‘il quddiem u naħseb li jrid iktar informazzjoni mill-Justice and Home Affairs.  Naf li dan qed isir.  Sfortunatament id-Deputat Prim Ministru u Ministru ta’ l-Intern mhux qiegħed hawn imma naf li dan qiegħed isir min-naħa tal-Ministeru responsabbli għalih.  Naħseb li huwa importanti li wieħed jgħidha din għaliex kemm jista’ jkun aħna qegħdin nipprovaw nikkoordinaw l-azzjoni tagħna.  Jiġifieri jien bħala Ministru għall-Affarijiet Barranin qed nipprova nikkonċentra fuq l-aspetti li għandhom x’jaqsmu ma’ l-extended relations and general affairs u l-aspetti li għandhom x’jaqsmu ma’ l-Ambaxxati u mal-pajjiżi.  Naturalment filwaqt li kull parti tal-gvern tagħmel l-isforz tagħha fl-areas fejn wieħed ikun jista’ jinfluwenza naħseb li huwa importanti li fit-tfassil ta’ ċerti affarijiet irridu nassiguraw li jkun hemm l-ideat tagħna.   

Issa nixtieq ngħid xi ħaġa rigward il-Kostituzzjoni Ewropea.  Naħseb li huwa punt importanti ħafna u li frankament jagħti anke value added għal din id-diskussjoni.  Il-punt li semma Dr Simon Busutill naħseb li jżid ċerti elementi tal-Kostituzzjoni Ewropea li forsi kultant jaqbżulna.  Irrid ngħid li bil-mod kif iffoka fuqha hu naħseb li huwa importanti li wieħed jifhem li ironikament, il-Kostituzzjoni Ewropea, anke meta saru l-votazzjonjiet f’ċerti pajjiżi forsi ċerti argumenti kienu assenti.  Għaliex naħseb li kieku dan il-punt li semma Dr Simon Busuttil issemma seta’ kellu wkoll influwenza fuq il-metodi kif kienu jsiru l-votazzjonijiet.

Imma fil-verità huwa korrett li tgħid li l-Unjoni Ewropea filwaqt li fil-prinċipju qed titkellem fuq burden sharing - u hemm dokumentazzjoni fejn titkellem fuq hekk - din hija materja li jridu jieħdu ħsiebha l-istati membri nfushom.  

Għalhekk aħna l-ewwel bdejna bl-affarijiet bilaterali u mbagħad wara ftaħna biex immorru fil-Kunsill ta’ l-Affarijiet ġenerali għaliex aħna rridu nsaħħu dak kollu li għandu x’jaqsam ma’ l-affarijiet bilaterali.  Baqgħalna ħafna x’nagħmlu u naħseb li ma nistax ngħid li għandna xi reazzjoni immedjata għal dak li ppreżentajna.  Naturalment trid tagħti ż-żmien sabiex kemm l-ambaxxaturi ta’ Malta kif ukoll dawk ta’ pajjiżi ta’ l-istati membri f’Malta jirrapportaw lill-kapitali tagħhom dak li nkunu għamilna f’Malta.  Naturalment aħna nafu kif jaħdmu d-diplomaziji li dak li jibgħat l-Ambaxxatur mhux neċessarjament u immedjatament jispiċċa f’ħoġor il-Ministru.

Waħda mir-raġunijiet għaliex jien qajjimt din il-kwestjoni fil-kumitat tal-General Affairs and External Relations ta’ l-Unjoni Ewropea kien għaliex b’hekk jien poġġejtha immedjatament fil-ħoġor tal-Ministri.  Jekk fis-sistema jkun hemm xi ħaġa għaddejja u tkun se tasal għandhom huma wkoll, dawn għandhom ikunu jafu biha diġà.  Dan ifisser li qisu għamilna moviment miż-żewġ naħat però aħna se nkomplu nitkellmu fuq dan.  

Għall-mument tfixkilt meta l-Onor. Brincat semma s-Seventeen Point Plan.  Din  hija paper fejn hemm Seventeen Points però prattikament qed nitolbu ħames affarijiet.  Qed nitolbu assistenza li għandha x’taqsam ma’ loġistika u ma’ faċilitajiet, qed nitolbu ukoll sapport għal ripatriju - jiġifieri dak ir-ripatriju li semma l-Onor. Brincat u issa niġi għal dak il-punt ukoll - u qed nitolbu assistenza rigward ta’ resettlement u ta’ fejn jista’ jsir resettlement.  Partikolarment hawnhekk għamilna enfasi fuq dawk l-ekonomiji li nafu li biex jikbru għandhom bżonn li jkollhom iktar nies.  Jiġifieri hemm ċerti ekonomiji - tagħna mhux waħda minn dawn - li biex jikbru trid tkabbar il-working force tagħhom u l-ekonomisti jafu b’dan.  Tlabna wkoll security cooperation rigward il-borders.  Il-ħames punt kien li jkun hemm sapport għall-ideal li jkun hemm il-konferenza fi Tripli fejn we engage il-pajjiżi ta’ oriġini.  Dawk huma l-ħames punti li aħna qed nirsistu fuqhom bħalissa. 

Għall-mistoqsija li għamilli l-Onor. Brincat dwar x’naħseb li huma ċ-chances tagħna li nidħlu mal-ħames pajjiżi li semma dwar repatriation irrid ngħid li ma narax li m’għandhomx ikunu chances tajbin.  Għaliex?  Għaliex fil-fatt din hija materja li l-Ministru Tonio Borg ukoll saħaq fuqha fi ħdan il-Kunsill tal-Ġustizzja u ta’ l-Affarijiet Interni, u fil-fatt biex ngħidu hekk, dak li kien qed isir f’dak il-kunsill imbagħad ġie mressaq quddiem il-kumitat li jieħu ħsieb l-affarijiet esterni mill-ħames ministri tal-pajjiżi l-kbar.  Però l-proċess kien diġà qiegħed jinħema fil-Justice and Home Affairs Council.  Jien naħseb - il-Ministru Borg naf li wkoll ta kontribut għal dan - li ċ-chances tagħna m’għandhomx ikunu ħżiena għaliex fil-fatt dan huwa wkoll parti mill-burden sharing.  Jekk aħna niġu biex nagħmlu repatriation ikollna l-possibilità li nistgħu ningħaqdu magħhom.  Aħna se nagħfsu ħafna fuq din għaliex din m’hijiex xi ħaġa diffiċli biex wieħed jilħaqha.  

Rigward din il-konferenza ta’ ġurnata rrid ngħid li naħseb li huwa sinifikattiv li din qed issir f’Malta u li qed issir fuq issues ta’ l-immigrazzjoni, għalkemm l-aspett ta’ safety fil-baħar u fid-deżert huma importanti wkoll.  Huwa sinifikanti wkoll li hemm il-parteċipazzjoni ta’ Malta, tal-Libya u anke ta’ nies mill-Commission u li qed issir ukoll fl-istess żmien li se jkun hawn il-Kummissarju Frattini.  Naħseb li kif qal Dr Simon Busuttil dan juri li m’hijiex xi ħaġa li fuqha għadna uphill daqshekk li Malta għandha din il-problema, però s-soluzzjoni tal-problema tibqa’ uphill.  Jiġifieri ma naħsibx li għax għandna l-problema allura wasalna għal soluzzjoni.  It’s still an uphill struggle però huwa mportanti li nkabbru l-kuxjenza kullimkien.  Fil-fatt jien għalhekk ktibt ukoll lill-Ambaxxaturi tagħna fl-organizzazzjonijiet multilaterali għaliex dawn l-organizzazzjonijiet ikollhom effett; waħda għaliex tlabnihom iqajmuha wkoll fil-laqgħa tal-heads of mission li jkollhom ta’ l-Unjoni Ewropea u allura se jkun hemm forum ieħor fejn se titqajjem din il-materja, u t-tieni nett għax ikollhom kuntatti ma’ l-organizzazzjonijiet multilaterali fejn allura tikber il-kuxjenza dwar il-problema ta’ Malta wkoll minn dak il-lat.

Naħseb irid ikun sforz komuni u l-kumment ta’ Gianfranco Fini fil-fatt kien f’postu ħafna.  Huwa qal li l-Italja huwa pajjiż ikbar minn Malta u għandu l-problemi wkoll.  Però dan għamilha ċara li huwa assolutament jappoġġja dak li qal il-Ministru Malti li din hija xi ħaġa li kulħadd irid jikkontribwixxi għaliha u li ma jistgħux iħallu lil kulħadd għal rasu.  Naħseb li kienet xi ħaġa pożittiva li fil-fatt din issemmiet f’dak il-forum.    

THE CHAIRMAN:  Aktar rimarki?  (Onor. Membri:  No)

Ladarba jidher li m’hawnx aktar rimarki ngħaddu għall-preżentazzjoni mill-Ministru għall-Affarijiet Barranin dwar is-summit tal-Commonwealth Heads of Government Meeting, iċ-CHOGM, li se jsir f’Malta f’Novembru.  Se ssir ukoll power point presentation minn uffiċjal għoli tal-Ministeru ta’ l-Affarijiet Barranin. 

Fil-fatt nilqgħu magħna wkoll lill-Ambaxxatur Saviour Stellini, wieħed mill-aktar diplomatiċi ta’ esperjenza.  Ministru, irregolaw intom.

ONOR. MICHAEL FRENDO:  Jekk tippermettili, Sur President, se nagħmel introduzzjoni qasira u mbagħad inħalli f’idejn l-Ambaxxatur Saviour Stellini. 

L-ewwelnett nintroduċi lill-Ambaxxatur Saviour Stellini li huwa ċ-chairman tat-Task Force taċ-CHOGM li huwa an Inter-Ministerial Steering Committee appuntat mill-Kabinett.  Dan il-Kumitat ġie appuntat fi Frar ta’ l-2004 u l-Ministeru ta’ l-Affarijiet Barranin qed jagħmel ix-xogħol ta’ koordinazzjoni u ta’ appoġġ infrastrutturali f’din il-materja.  Il-Ministeru għandu l-vot taċ-CHOGM ukoll fil-vot tiegħu u allura għandu r-responsabbiltà biex imexxi dan il-vot.  Però din hija materja tat-Task Force u allura naturalment aħna, flimkien ma’ l-Uffiċċju tal-Prim Ministru, qegħdin naħdmu b’mod koordinat biex dan l-avveniment ikun suċċess.  Dan huwa avveniment kbir u ma naħsibx li kellna avvenimenti akbar minnu.  Allura qed nitkellmu fuq esperjenza ġdida però b’nies li għandhom esperjenza diġà.  Saru kuntatti u diskussjonijiet fuq diversi aspetti mal-Commonwealth fuq din il-materja li hija ta’ preparazzjoni għal dan l-avveniment.

Jien nixtieq ngħid żewġ affarijiet biss u mbagħad inħalli f’idejn l-Ambaxxatur Stellini.  It-tema prinċipali taċ-CHOGM hija Networking the Commonwealth for Development jiġifieri li inti tuża l-qafas tal-Commonwealth biex tkun tista’ ġġib l-iżvilupp.  Il-konċett tal-Commonwealth bħala organizzazzjoni ta’ żvilupp u ta’ assistenza ta’ żvilupp tal-membri tagħha huwa li dawk il-pajjiżi li huma aktar żviluppati jgħinu lil pajjiżi li huma inqas żviluppati.  Hemm ukoll il-konċett ta’ networking u allura fil-kompetenza tagħhom hemm l-element ta’ l-ICT, l-element ta’ internet u l-element ta’ Information Technology.

Qed issir ukoll dokumentazzjoni li tiġbor ix-xogħol li sar fil-Commonwealth u anke dokumentazzjoni neċessarja biex dan jiġi ppreżentat fil-laqgħa tal-Commonwealth meta din issir Malta.  U f’dan jien ukoll għandi rwol bħala Ministru għall-Affarijiet Barranin.  Ftit ilu mexxejt laqgħa f’Marlborough House fejn iddiskutejna dokument - li għadu m’huwiex finalizzat - li għandu jitressaq lejn il-Commonwealth u li jitkellem eżattament fuq din l-issue ta’ networking u kif id-digital divide nistgħu nnaqqsuh fil-qasam tal-Commonwealth.  Jitkellem ukoll dwar kif nistgħu nagħmlu programm mifrux meta jsir iċ-CHOGM li bih inkunu nistgħu ngħidu li għandna programm li bih il-Commonwealth qed tagħmel differenza fil-pajjiżi tagħha, prattikament f’dawk il-pajjiżi li l-aktar għandhom bżonn żvilupp ta’ infrastruttura ta’ l-informatika u ta’ telekomunikazzjoni, kif ukoll ta’ kif dawn jistgħu jkunu muturi għal żvilupp ekonomiku. 

Issa nħalli lill-Ambaxxatur Stellini biex jagħmel l-istess preżentazzjoni li kien għamel lill-Commonwealth secretariat.

L-Ambaxxatur SAVIOUR STELLINI:  Mr Chairman, nirringrazzjak u nieħu l-okkażjoni biex nirringrazzja wkoll lill-Onor. Frendo għall-kliem sabiħ li qal fir-rigward tiegħi.  Kif qal hu wkoll, dan huwa eżerċizzju enormi u kumpless ħafna. Għall-ewwel darba fl-istorja tagħna għandna avveniment li se jlaqqa’ 53 kap ta’ stat.  Dan kważi huwa akbar minn meta jiltaqa’ s-summit ta’ l-United Nations għaliex probabbilment lanqas ikollhom numru hekk kbir ta’ kapijiet ta’ stat.  Ovvjament ir-riżorsi tagħna huma li huma però aħna fiduċjużi li kif jgħidu l-Ingliżi, on the day we’ll deliver.

Din il-presentation li kont għamilt f’Londra fit-18 ta’ Marzu fiha aspetti li fl-aħħar tliet xhur ma tantx inbidlu.  Però fejn kien hemm xi żviluppi jien se naġġorna lill-Kumitat waqt din il-preżentazzjoni.  Kif taraw, id-dati proprji tal-konferenza huma mill-25 sas-27 ta’ Novembru.  Qed ngħid il-konferenza proprja għaliex dawk huma d-dati meta se jiltaqgħu l-kapijiet ta’ l-istati.  Però l-konferenza fil-fatt tiġbed il-ġimgħa kollha għaliex qabel ma jiltaqgħu l-kapijiet, l-Erbgħa u l-Ħamis, jiġifieri t-23 u l-24 ta’ Novembru se jiltaqgħu l-Ministri ta’ l-Affarijiet Barranin.  U mit-Tnejn jibdew ukoll ċerti parallel events bħall-Commonwealth Business Forum u l-Commonwealth People’s Forum, li se nirriferi għalihom iżjed tard. 

Qabel dawn il-forums se jkun hemm ukoll il-Commonwealth Youth Forum imma din tibda ftit iżjed qabel.  Issa kif qal il-ministru din hija biċċa xogħol kbira ħafna. Ovvjament ridna nfittxu r-riżorsi li għandna available fid-dipartiment pubbliku.  Il-Kabinett approva t-twaqqif ta’ task force magħmula minn żewġ membri mill-Foreign Affairs, Justice and Home Affairs, Finanzi u l-Uffiċċju tal-Prim Ministru, però ovvjament din hija biex ngħidu hekk il-plenarja.  Ix-xogħol qiegħed imqassam f’numru ta’ working groups li bħala chairman appuntajthom jien.  Dawn huma mqassmin fi tmien working groups, protokoll, transport u conference logistics u dawn kollha għandhom nies ta’ ċerta esperjenza fuqhom.  Però rrid ngħid ukoll li dan m’huwiex il-full-time job tagħhom, imma huwa, biex ngħidu hekk, over and above their normal daily work li jagħmlu.  Naħseb li wasal iż-żmien li l-membri ta’ dawn il-kumitati jkollhom jagħmlu dedikazzjoni iżjed intensiva fuq ix-xogħol taċ-CHOGM proprju u r-roles iridu jiġu reversed, fejn ix-xogħol primarju tagħhom ikun fuq iċ-CHOGM u x-xogħol li jagħmlu normali jkun sekondarju.  Jekk ma nagħmlux hekk ikollna d-diffikultajiet. 

Nixtieq nieħu l-okkażjoni wkoll biex nirringrazzja lill-membri kollha ta’ dawn il-Kumitati għaliex kollha kemm huma, huma validi u jagħmlu dak kollu li huwa meħtieġ.  Però biex isir dan ix-xogħol ovvjament aħna kellna, għadna u nibqgħu sejrin nagħmlu ċerti konsultazzjonijiet mal-Commonwealth Secretariat.  Fil-fatt qed nilqgħu hawn Malta wkoll teams mill-Commonwealth Secretariat.  S’issa kellna ħames working visits min-naħa tal-Commonwealth Secretariat u s-Segretarju ġenerali ġie darbtejn biex jiddiskuti l-istat ta’ preparazzjonijiet kemm mal-Ministru kif ukoll mal-Prim Ministru.  Il-Ministru Frendo wkoll kellu numru ta’ laqgħat f’Londra.  Dan huwa proċess kontinwu ta’ interactions u networking biex nużaw il-kelma tagħna.  

Qed jiġu wkoll delegazzjonijiet ta’ gvernijiet li jiddiskutu magħna biex jaraw x’qegħdin nagħmlu u fejn wasalna.  F’Settembru għandha ssir dik li jgħidulha l-advanced party, fejn għandhom jiġu rappreżentanti mill-membri kollha biex jaraw il-venues fejn se jsiru l-laqgħat u l-hotels fejn se jiġu akkomodati l-kapijiet u l-ministri.  Fil-25 ta’ Novembru, fid-9.30 a.m. se ssir l-opening ceremony fil-Mediterranean Conference Centre, u dakinhar probabbilment ikun hemm l-uniku executive session tal-kapijiet li ssir ukoll fil-Mediterranean Conference Centre.  Il-Foreign Ministers, li se jiltaqgħu ftit qabel, se jiltaqgħu fil-Westin Dragonara Hotel li hija wkoll il-lukanda ta’ akkomodazzjoni tagħhom.  Dan għaliex din hija l-unika lukanda li għandha biżżejjed suites għal kull ministru u għalhekk kienet suitable għal din l-okkażjoni u wkoll hija attrezzata tajjeb biex isiru l-meetings neċessarji fiha.  Ir-retreat - li jrid isir f’post ‘il bogħod, biex ngħidu hekk, mill-attività normali taċ-CHOGM - se jsir fil-Golden Sands Hotel li kif tafu intom għadha fi proċess ta’ bini però dalwaqt tkun kompluta.  Waqt il-preżentazzjoni f’Londra konna għedna li probabbilment din tinfetaħ f’Lulju, però fil-fatt mhux se tinfetaħ, imma nisperaw li sa l-aħħar ta’ Awissu jew għall-bidu ta’ Settembru tkun miftuħa.  Ma rridux ninsew li l-konferenza hija f’Novembru, jiġifieri għandna ftit tal-leeway mhux ħażin.

Matul il-meetings tal-Foreign Ministers li għandhom aġenda għalihom se jkunu diskussi affarijiet ta’ natura ekonomika u politika internazzjonali.  Se jiddiskutu wkoll il-problemi li jgħidulhom ta’ l-ismall states għaliex il-Commonwealth membership hija magħmula minn ħafna pajjiżi żgħar fil-Paċifiku u fil-Karibew.  U wieħed mill-iżjed xogħol impenjattiv li se jkollhom hu li jridu jiffinalizzaw il-final communiqué tal-konferenza.  

ONOR. MICHAEL FRENDO:  Nixtieq ninterrompik ftit biex nagħmel punt.  Din hija l-ewwel darba li se ssir il-Konferenza tal-Ministri ta’ l-Affarijiet Barranin, hux hekk?

l-Ambaxxatur SAVIOUR STELLINI:  Fil-fatt l-ewwel kont se nsemmi l-forum imbagħad wara nsemmi l-konferenza.

ONOR. MICHAEL FRENDO:  Qabel il-Foreign Ministers qatt ma kellhom rwol speċifiku daqs dan.  Inkompli nħalli f’idejk.

l-Ambaxxatur SAVIOUR STELLINI:   Fil-fatt kont wasalt għal dak il-punt.  Din id-darba l-format taċ-CHOGM se jkun differenti.  Għall-ewwel darba mhux se jkun hemm executive sessions tal-kapijiet kif kien isir qabel, fejn jagħmlu jumejn jitkellmu u mbagħad imorru x’imkien ‘il bogħod u jagħmlu ġurnata jew ġurnata u nofs, jiġu lura u jagħmlu jumejn oħrajn jiddiskutu.  Fil-fatt din kienet iddum xi sitt ijiem.  

Iċ-CHOGM ta’ Malta hija a retreat CHOGM.  Hekk kif il-kapijiet ta’ stati jaslu l-airport, neħduhom fir-retreat hotel.  Mir-retreat hotel joħorġu biss darbtejn, il-Ġimgħa filgħodu biex imorru għall-opening ceremony, u s-Sibt 26 ta’ Novembru biex imorru l-istate banquet li se jospita l-president.  Il-bqija joqogħdu hemmhekk.  (Interruzzjonijiet) Issa naslu għas-sigurtà għaliex bħalissa kulħadd qed jitkellem fuqha.  

Waħda mill-aspetti kif jintagħżel ir-retreat venue għandha tkun is-security.  Fil-fatt fil-bidu konna qegħdin naħsbu fuq żewġ postijiet; il-Kempinski Hotel f’Għawdex u l-Golden Sands Hotel f’Għajn Tuffieħa.  L-iżvantaġġ tal-Kempinski Hotel huwa li peress li l-laqgħa se tkun f’Novembru m’hemmx garanzija li se jkun hemm crossings żgur minħabba l-maltemp u allura biex inkunu ċerti li ssir ir-retreat, l-għażla waqgħet fuq il-Golden Sands.  

Dwar l-opening ceremony fil-Mediterranean Conference Centre hawn ħafna punti. U fil-Power Point Presentation hawn informazzjoni li għalikom huma ovvji, però din kienet indirizzata għall-membri tal-Commonwealth li ovvjament ma kenux jafu eżattament x’qegħdin noffru.  

Hawnhekk għandkom lista tas-servizzi li se toffri l-Mediterranean conference centre fejn se jkun hemm ukoll a dramatic presentation as part of the opening ceremony.  L-opening ceremony se ddum xi siegħa, fejn se jkun hemm 20 minuta speeches - erba’ speeches ta’ ħames minuti-il wieħed - u mbagħad se jkun hemm preżentazzjoni drammatika ta’ xi nofs siegħa.  Wara jkun hemm din l-executive session li għedtilkom.  Il-preżentazzjoni drammatika se tkun tipo stage, f’dak is-sens.  

Hawnhekk hawn spjegat fil-qosor is-servizzi li se noffru lid-delegati fil-Golden Sands Hotel f’Għajn Tuffieħa.  Hawn sensiela ta’ architect designs tal-hotel li ridna nuruhom peress li ma kellniex ritratti.  Il-Westin Dragonara se jkun il-hub taċ-CHOGM, ‘l bogħod mir-retreat għax viċin din il-lukanda se jkun hemm hotels oħra li fihom se jkunu akkomodati d-delegazzjonijiet.  Barra minn hekk, viċin se jkun hemm il-media centre però dan se nitkellmu fuqu aktar tard.  L-akbar numru ta’ nies li ġejjin għall-konferenza se jkunu allokati fiż-żona ta’ ħdejn il-Westin Dragonara.  Kif qegħdin taraw dawn se jkollhom faċilitajiet kemm jista’ jkun ta’ livell għoli ħafna.  Peress li kif semma l-Ministru t-tema hija inter-connectivity allura anke aħna ridna noħolqu dik l-atmosfera ta’ high-tech IT ta’ fejn se jkunu l-meetings kif ukoll fiż-żoni kollha fejn se jkunu qegħdin jgħixu u barra mill-hotel.

Fil-Westin Dragonara se jkun hemm ukoll dak li jgħidulu a command and control centre, minn fejn matul dik il-ġimgħa se nidderieġu l-konferenza kollha.  Dan l-uffiċċju se jiġi attrezzat apposta u se jkunu rrapportati l-problemi li jistgħu jinqalgħu ma’ l-ewwel stage u li nkunu rridu nsolvuhom.

ONOR. MICHAEL FRENDO:  Ħalli nispjega ftit.  F’dan il-mument il-command and control centre qiegħed fil-Ministeru ta’ l-Affarijiet Barranin, imbagħad at a certain point jiġi transferred għall-Westin Dragonara.  
L-Ambaxxatur SAVIOUR STELLINI:  Aktar ‘il quddiem, x’ħin niġi għall-ICT se nitkellem fuq is-servizz ta’ emerġenza.  Dan se jkun hemm a three-digit number li se jkun available għal kull delegazzjoni u jekk ikollhom bżonn xi ħaġa - jista’ jkun xi ħadd jiġrilu xi ħaġa f’Għawdex jew f’San Ġiljan stess - kulma jridu jagħmlu hu li jċempel u xi ħadd mill-command and control centre iwieġeb.  

Issa niġu għall-accomodation.  Kif għedna l-kapijiet - u min jixtieq li jġib l-ispouse miegħu - se jkunu alloġġjati u ospitati mill-Gvern fill-Golden Sands Hotel u magħhom se jkollhom żewġ advisors.  Il-Golden Sands Hotel se jkun il-post fejn se jsir ir-retreat u allura bilfors se jkun hemm livell għoli ħafna ta’ sigurezza u protezzjoni.  Fil-fatt se jkun diffiċli li min ma jkollux il-pass neċessarju jersaq ‘l hemm.  Din tapplika wkoll għall-media.  Probabbilment ir-retreat se jibda fil-5.00 p.m. tal-Ġimgħa u jispiċċa għal xi s-1.00 p.m. tal-Ħadd. 

Kif għedna, l-foreign ministers u l-ispouses se jkunu alloġġjati u ospitati mill-gvern Malti.  Biex ħadd ma jgħidilna li qed nagħmlu xi favuri mal-pajjiżi kbar u mhux maż-żgħar u dawn l-affarijiet, peress li hemm membri ta’ dimensjonijiet differenti, fil-Westin Dragonara qegħdin noffru ħames kmamar għal kull delegazzjoni.  Ovvjament dawn mhux se jkunu biżżejjed u allura l-overflow jitqassmu f’dawk li ngħidulhom iċ-CHOGM designated hotels li huma kemm 5-star kif ukoll 4-star fl-area ta’ San Ġiljan.

Hawnhekk hawn lista ta’ dawn il-hotels li qablu li jkunu membri.  Fil-fatt dawn id-designated hotels qablu li se jkollhom a uniformed price structure għal din l-okkażjoni.  Qegħdin ukoll nikkonkludu lista ta’ 4-star hotels in the neighbourhood però din għadha m’hijiex kompluta.  Dan l-arranġament sar ukoll tramite l-Malta Hotels and Restaurants Association. 

Il-gvern qiegħed joffri full hospitality lill-kap tad-delegazzjoni, jiġifieri l-head of state u l-ispouse.  Il-ministru u l-ispouse u ż-żewġ aides se jkunu alloġġjati on a bed and breakfast basis u l-oħrajn kulħadd irid iħallas minn tiegħu.  Il-kapijiet ukoll ikollhom ċerti affarijiet oħra over and above bħal meals, laundry, telephones lokali u internet.  

Aħna wkoll obbligati li nipprovdu t-transport arrangements.  Dan se jkun jikkonsisti fi tliet karozzi għal kull delegazzjoni, karozza għall-kap li tkun available on a 24-hour basis bix-xufier u t-tnejn l-oħra wkoll bix-xufier li jkunu available during working hours mit-8.00 a.m. sas-6.00 p.m.  S’intendi aħna wkoll nipprovdulhom din l-assistenza jekk ikollhom bżonn karozza għall-filgħaxija, jiġifieri wara s-6.00 p.m., jekk ikunu jridu jmorru fuq xogħol x’imkien.  Mhux se jkun hemm karozza dedikata għal kull spouse, imma se jkun hemm pool għal min jixtieq li forsi jmur dawra ma’ Malta jew ikollu bżonn joħroġ jagħmel shopping eċċ.
Rigward dak li għandu x’jaqsam ma’ security nixtieq ngħid żewġ kelmiet.  Minn dakinhar li saret din il-presentation sar ħafna progress hawn Malta.  Diġà hemm pjan integrat li qiegħed f’idejn il-pulizija u teżisti koordinazzjoni sħiħa bejn il-pulizija, l-armata, s-secret services, is-civil defence, is-security ta’ l-airport u anke l-emergency service ta’ l-isptar.  Dawn kollha qegħdin jaħdmu flimkien u qegħdin jaħdmu b’ċertu dettall però wieħed ma jistax jiżvela lill-pubbliku x’inhu jsir għaliex ma nkunux qegħdin nagħmlu security professjonali kif suppost.

Kulmin għandu x’jaqsam mal-konferenza se jkun akkreditat, anke dawk li m’humiex delegati as such.  Dan ifisser li kemm is-support staff li se jiġi u dak lokali jridu jkunu kollha vetted u akkreditati bil-passes.  Hawnhekk nista’ nsemmi, per eżempju, lil kulmin għandu x’jaqsam mas-servizz ta’ kull hotel, fosthom il-waiters - biex ngħidu hekk - għaliex ma jistax ikun li ma tagħtix hundred per cent attention għal ħaġa bħal din.

Ovvjament il-media hija importanti wkoll u lilna se tagħtina opportunità li f’dik il-ġimgħa npoġġu lil Malta fuq il-mappa internazzjonali.  Allura rridu naraw kif se napprofittaw irwieħna minn din l-opportunità, kemm f’dak li huwa profitt politiku, kif ukoll minn dak li jidher li aħna kapaċi norganizzaw konferenza kbira bħal din b’ċertu effiċjenza u kompetenza.  Aħna rridu nippromwovu lil Malta kemm f’dak li huwa investiment – fil-fatt waħda mil-laqgħat tal-konferenza hija business forum u jidħol dan l-element ukoll - u anke mil-lat turistiku.  Aktar tard nitkellmu wkoll fuq programm intensiv li għandna għall-media.  Hawnhekk għandna lista ta’ servizzi li se jkunu available fil-media centre li se tkun a state of the art media centre.  Din se tkun f’dik li qabel kienet l-ice arena ta’ l-InterContinental.  F’dawn il-ġranet li ġejjin ħierġa a call for applications biex isir is-setting-up ta’ din il-media centre.   Per eżempju, se jkun hemm 140 personal computers u se jkun hemm il-faċilitajiet kollha li ġurnalist jippretendi li għandu jsib ġewwa media centre.  

Hawnhekk hawn l-artists’ jew l-architects’ impressions jew drawings ta’ parti mill-media centre.  Il-media arrangements se jkunu f’idejn il-PBS – il-Public Broadcasting Services – li se jkun il-host broadcaster u d-DOI se jkunu l-official photographers.  Il-media events il-kbar kollha se jkunu live u se jkun hemm ukoll satellite transmissions speċjalment fl-opening ceremony u meta jkun hemm xi press conference ta’ ċerta importanza.  Dan irrikjeda ħafna xogħol u diskussjonijiet għax aħna m’aħniex attrezzati għal satellite transmission. Qabbadna l-kumpannija li għamlet iċ-CHOGM f’Abuja u anke l-Awstralja biex tgħinna fuq broadcasting.  Qegħdin niddiskutu magħhom biex naslu fuq ftehim biex jiġi nnegozjat kuntratt u nisperaw li sal-ġimgħa li ġejja jkun lest.  Qegħdin inħajru lill-ġurnalisti u lil dawk kollha involuti fil-media biex jibbukkjaw fil-hotels li se niddedikaw għalihom.  Aħna qegħdin nikkalkolaw li dawn se jlaħħqu l-1,000 persuna.  

Nixtieq ngħid xi ħaġa wkoll fuq arrivals and departures.  Kull head irid jiġi milqugħ mill-ministru u trid tkun covered bil-media.  Dawn kollha jġibu ġurnalisti u photographers magħhom, u allura rridu nipprovdulhom il-faċilità li huma jkunu jistgħu jitrażmettu l-arrival tal-head of state tagħhom lejn pajjiżhom.  Informajna lid-delegazzjonijiet barranin li għandhom jimlew ċerti formoli biex inkunu nistgħu nippreparaw arranġamenti għall-ajruplani, speċjalment dawk li jkunu state aircrafts għaliex fuq scheduled flights m’hemmx problemi.  Però fuq state aircrafts tajjeb li nkunu nafu minn qabel minħabba l-ispazju available għall-parking.

Punt importanti ħafna huwa dak dwar il-visas.  Qegħdin naraw kif aħna nistgħu naġevolaw ċerti pajjiżi li m’huwiex faċli għalihom li jirnexxielhom iġibu visa qabel ma jaslu Malta.  F’ħafna pajjiżi Malta m’għandhiex ambaxxati u allura rridu nikkonċentraw l-iżjed fuq il-High Commissions tagħna f’Londra, l-Awstralja u fuq ir-rappreżentanza permanenti fi New York.  New York tkopri l-Karibew u Canberra tkopri lill-pajjiżi tal-Paċifiku.  Aħna qegħdin nitolbu li kemm jista’ jkun il-visa tkun għandhom qabel ma jiġu Malta però rridu nagħmlu arranġament biex dawk li għal xi raġuni jew oħra ma jistgħux iġibu l-visa qabel ma jaslu, xorta ma jkollhomx problemi biex jiġu Malta.

Hawn punti wkoll fuq l-ICT li rrifera għalihom il-ministru.  Kif qegħdin ngħidu t-tema hija fuq digital divide u allura għandha x’taqsam ma’ l-IT.  Għalhekk irridu noħolqu ambjent li kemm jista’ jkun jirrifletti anke t-tema f’dak li huwa hardware u faċilitajiet li jsibu għall-użu tagħhom id-delegazzjonijiet kemm waqt il-meetings kif ukoll fil-hotels fejn se jkunu alloġġjati.   

F’din il-ġimgħa se jkun hemm ukoll numru ta’ attivitajiet li se jiġu organizzati biex nuru lill-ġurnalisti li se jkunu hawnhekk bl-attrazzjonijiet li għandha Malta.  Nisperaw li bis-saħħa ta’ hekk inkunu nistgħu ninfluwenzaw lil dawn il-ġurnalisti li meta jkunu għadhom Malta jibagħtu rapporti favorevoli fuq hawnhekk, li ‘l quddiem dawn jistgħu jsarrfu f’dividend pożittiv għall-industrija tat-turiżmu.  

Kif qegħdin taraw, minbarra dawn l-attivitajiet, kuljum se jkun hemm tmien excursions.  Dawn se jkunu attrazzjonijiet kulturali u storiċi u attrazzjonijiet li għandhom x’jaqsmu ma’ l-industrija.  Per eżempju, se jkun hemm excursions għall-business centres, attrazzjonijiet li jirriflettu l-industrija, bħax-shipping area u affarijiet oħra li għandhom x’jaqsmu ma’ l-ekonomija ta’ Malta.  Hawnhekk hawn lista ta’ affarijiet li jistgħu jagħmlu waqt li jkunu f’Malta.  Il-mużewijiet se jibqgħu miftuħa u se jkunu b’xejn.  Barra minn hekk dawn meta jaslu u meta jitilqu, fl-airport se jkun hemm attivitajiet biex tinħoloq atmosfera ta’ friendliness u ta’ welcome. 

Mr Chairman, it-tliet events li semmejtilkom huma kollha importanti.  Per eżempju, nisperaw li l-Business Forum ikun jista’ joħloq dak in-networking bejn business people barranin u Maltin biex forsi jsiru xi żviluppi konkreti f’dan l-aspett.  Dan il-forum se jsir il-Hilton u se jkunu mistiedna kemm il-kapijiet li ftit ġranet wara jkunu għaċ-CHOGM kif ukoll ministri minn pajjiżi fir-reġjun tan-North Africa u mill-Middle East, dik l-area li għandha x’taqsam ma’ l-enerġija għaliex barra l-IT u t-trade wieħed mis-suġġetti li se jkun diskuss se jkun l-energy sector. 

Ovvjament il-Peoples Forum huwa importanti wkoll għaliex il-Commonwealth hija għaqda tan-nies.  Dan se jkun organizzat mill-Commonwealth Foundation li ċ-chairman tagħha huwa l-Eċċelenza Tiegħu l-Professur Guido de Marco.  Hemm ukoll il-Youth Forum li se jkun organizzat mill-ministeru responsabbli mill-edukazzjoni u impjiegi li se jsir fis-Suncrest Hotel, mhux fid-Dolmen Hotel kif hawn miktub hawnhekk.  Dan il-forum se jibda l-ġimgħa ta’ qabel jiġifieri fis-16 ta’ Novembru.  
Li nixtieq insemmi wkoll hija l-aġenda li l-Ministru Frendo rrifera għaliha dwar l-IT networking u d-digital divide.  Din hija l-item tagħna u allura ovvjament nistgħu ngħidu li se tkun fuq l-aġenda.  Għadna m’aħniex ċerti x’se jkunu l-items l-oħra.  Is-secretary general irid jikkonsulta mal-pajjiżi l-oħra u jitlobhom biex jagħmlu l-proposti tagħhom.  Dan il-proċess għaddej f’dawn il-ġranet u għad m’għandniex eżattament x’se jkunu l-materji l-oħra li se jiddiskutu l-kapijiet.  Però s-suġġetti li ssemmew iżjed minn darba huma l-kwestjonijiet tat-trade, u l-fatt li xahar wara, jiġifieri f’Diċembru, se ssir il-ministerial WTO meeting f’Hong Kong allura forsi se jitkellmu fuq dan l-aspett biex ikun hemm pożizzjoni tal-Commonwealth għall-meeting li se jsir f’Hong Kong.  Ovvjament hemm l-aspett ta’ l-iżvilupp anke fis-slogan “Networking for Development”.  In-networking huwa importanti però d-development huwa importanti wkoll. 

Qegħdin nikkalkolaw li bejn delegati u support staff in-numru li qed nistennew probabbilment jaqbeż it-3,300 ruħ.  (Interruzzjonijiet)  Dawn jinkludu ġurnalisti, delegati li se jieħdu parti fil-forums, delegati taċ-CHOGM innifisha u anke t-technicals li jkollhom magħhom, bħall-aircraft crew, per eżempju.  Dawn kollha se jkunu hawnhekk u ovvjament kollha jridu sodda, u qed nisperaw li jħallu madwar Lm100 kuljum kull wieħed.  Dan ifisser li aktar ma jiġu, aktar aħjar.

La qed nitkellmu fuq il-flus irrid ngħid li l-budget li għandi huwa ta’ Lm1.5 miljun.  Dan huwa baxx però qegħdin nagħmlu dak kollu li nistgħu biex kemm jista’ jkun inżommu dan il-limit.  Per eżempju, dan l-aħħar kellimt lill-counterpart tiegħi li kien organizza ċ-CHOGM fl-Awstralja erba’ snin ilu, u ovvjament staqsejtu kif kien bħala flus.  Qalli li kellhom budget ta’ 30 miljun dollaru Awstraljan, qisu Lm7 miljun.  Issa aħna rridu nagħmlu l-istess ħaġa b’forsi one-fifth jew one-fourth ta’ dak l-ammont.  Jien mhux qed ngħid li din mhux se nagħmluha però se tkun diffiċli.  Imma nerġa’ ngħid li aħna qed nipprovaw biex kemm jista’ jkun inżommu dak it-target. 

L-aħħar punt li rrid nagħmel huwa li apparti minn dan kollu se jkollna norganizzaw ukoll l-istate visit tar-Reġina, li se tiġi jumejn qabel ma tibda l-konferenza.  Hi tasal l-Erbgħa, il-Ħamis se tkun parti mill-istate visit u mbagħad il-Ġimgħa tilbes it-tiara bħala l-head of the Commonwealth.  Imbagħad tagħmel hawn sas-Sibt.  Jiġifieri l-Ġimgħa tkun impenjata b’xogħol tal-Commonwealth u filgħaxija tospita l-banquet tagħha.  Dan se jsir fil-hotel fejn se jkun hemm ir-retreat.  Hi se tkun il-mistiedna tal-president u allura tkun alloġġjata f’San Anton.

Issa jekk hemm xi domandi fuq dan is-suġġett jien lest li nwieġeb.  Jiddispjaċini li domt daqsxejn imma kien hemm ħafna dettalji li ridt ngħid.

THE CHAIRMAN:  Nirringrazzjawk.  Kont dettaljat u komprensiv.  Il-Ministru Frendo.

ONOR. MICHAEL FRENDO:  Nixtieq inżid xi ħaġa qabel ma jkollna l-mistoqsijiet u r-reazzjonijiet min-naħa tal-membri tal-Kumitat.  Il-Commonwealth Business Forum huwa avveniment interessanti ħafna u organizzat mis-secretariat tal-Commonwealth Business Council.  It-tema li qed tiġi proposta - u li diġà saru l-brochures u tqassmu u qed ikomplu jitqassmu jiġifieri saru versions one u two - hija li torbot lill-Commonwealth mal-Mediterran u l-Ewropa.  Nista’ ngħid li anke jien meta għamilt żjarat fil-pajjiżi tan-North Africa, parti mix-xogħol tiegħi kien li nistieden nies biex jiġu għal dan il-Commonwealth Business Forum.  Ir-raġuni hi li nixtiequ li norbtu dan il-konċett taċ-ċentru tal-Mediterran - jiġifieri Malta, l-Alġerija, it-Tuneżija, il-Libja, l-Eġittu u forsi anke xi pajjiżi oħrajn tal-Mediterran - l-Ewropa u l-Commonwealth innifsu.  Li huwa interessanti hu li f’ċertu sens qegħdin ukoll nispjegaw ir-rabta ta’ Malta mal-Commonwealth lil dawn il-pajjiżi.

Naturalment huwa interessanti wkoll - għalkemm se jkollna okkażjoni li nitkellmu fuqha iktar u forsi dan m’huwiex il-post imma rrid insemmiha wkoll - li għas-sentejn ta’ wara Malta tkun ikkonsidrata bħala ċ-chair-in-office għall- Commonwealth.  Naturalment dan se jfisser ukoll li aħna se jkollna - issa fi ħdan l-Unjoni Ewropea - anke rwol partikolari li naturalment irridu nġorruh ukoll fil-General Affairs and External relations Council partikolarment fuq aspetti li għandhom x’jaqsam mal-Commonwealth innifsu.

THE CHAIRMAN:  Min-naħa tiegħi għandi ammirazzjoni għad-dettall - nothing is being left to chance - u l-professjonaliżmu tas-set-up organizzattiv li Malta qiegħda tippreżenta.

F’dan ir-rigward xtaqt nagħmel mistoqsija iktar milli nipproponi għax qed nassumi li din il-proposta diġà ġiet meħuda in konsiderazzjoni.  Il-fatt li se jkollna ma’ l-elf ġurnalist li hu numru kbir ħafna - naħseb huwa l-ikbar ammont ta’ ġurnalisti li qatt żar Malta għal okkażjoni waħda – huwa l-każ li nagħmlu kapital mill-valur turistiku ta’ pajjiżna?  Allura kull ġurnalist jingħatalu pakkett ta’ informazzjoni preżentabbli dwar l-istorja, il-kultura, ir-rikkezzi li għandna bħala nazzjon, biex inbigħu lil Malta ma’ dawn il-ġurnalisti li jkunu ġejjin minn tant pajjiżi differenti.  Allura din tkun qed isservina ta’ okkażjoni biex anke nirriklamaw lil pajjiżna.  Dik hi d-domanda li xtaqt nagħmel.  

L-Ambaxxatur SAVIOUR STELLINI:  Wieħed mis-sotto-kumitati huwa intiż eżattament biex jieħu ħsieb il-gifts li se nagħtu lill-kapijiet u l-membri kollha tad-delegazzjonijiet - sa l-iżgħar wieħed biex ngħidu hekk - inkluż il-media.  Jiġifieri kull ġurnalist li ġej, apparti l-informazzjoni kollha li se jkollu meta neħduhom fil-postijiet fejn għandna programmati, se nagħtuh pakkett li se jkun fih xi CDs u informazzjoni oħra kulturali li għandha x’taqsam ma’ Malta, inklużi xi DVDs.   

THE CHAIRMAN:  Grazzi.  Insejjaħ issa lill-Onor. Leo Brincat.

ONOR. LEO BRINCAT:  Minħabba l-enfasi fuq id-digital divide kien hemm xi inputs jew kooperazzjoni min-naħa tal-Ministry of Information Technology jew qed tiġi handled primarjament mill-Ministeru ta’ l-Affarijiet Barranin innifsu?

L-AMBAXXATUR SAVIOUR STELLINI:  Iva, kien hemm ħafna.  Kważi kull darba li niltaqgħu fuq dan is-suġġett dejjem ikun hemm rappreżentant ta’ dan il-ministeru. 

ONOR. LEO BRINCAT:  Xtaqt nagħmel xi mistoqsijiet oħra, jekk ma jimpurtax.  Naf li forsi għadu prematur biex wieħed jagħti xi indikazzjoni ċara, imma hemm xi ħjiel ta’ response mis-settur privat, excluding l-aġenziji parastatali, għal dawk li huma sponsorships?

U l-aħħar mistoqsija hija dwar il-business forum.  Apparti mit-tema prinċipali qed jiġu fformolati xi workshop teams jew ġewx identifikati?  Forsi għadu prematur għal dan.

l-Ambaxxatur SAVIOUR STELLINI:  Rigward l-isponsorship, il-proċess għadu għaddej.  Mil-lat parastatali kulma kellna s’issa huwa ftehim ma’ l-Air Malta li għadu in prinċipju, il-bqija għadna għaddejjin b’ċerti negozjati magħhom.  Mal-Microsoft mexjin ukoll u kellna xi diskussjonijiet ma' l-iStrickland Foundation u mal-Lombard Bank.  Hemm oħrajn li għadu kmieni wisq biex ngħidu li wasalna x’imkien magħhom.  Però bħalissa għadna ma ffirmajna l-ebda sponsorship agreement, għalkemm jidher li se jkollna.

ONOR. MICHAEL FRENDO:  Fil-fatt irridu nagħmlu available il-business forum brochure għall-membri tal-kumitat għaliex dan juri fuq kif inhuwa mqassam.  Fil-fatt mhuwiex ġeneriku biss imma huwa settorjali wkoll.  Wieħed mis-suġġetti huwa Oil and Energy, allura hemmhekk jagħmel sens li jipparteċipaw Malta, in-North Africa, etc.  Però hemm Issues of Trade, Issues of Investment u Issues of Financial Services.  Naturalment aħna daħħalna elementi fejn Malta għandha ċerta saħħa wkoll.  Għalkemm din m’hijiex xi ħaġa Maltija, naturalment ikollna daqsxejn input ta’ kif dan jista’ jsir ukoll. 

Irrid ngħid ukoll – nista' ngħidha għaliex staqsejtu l-bieraħ filgħaxija - li Peter Mandelson, Commissoner for Trade ta’ l-Unjoni Ewropea, aċċetta li jipparteċipa fil-Commonwealth Business Forum.  Allura diġà għandna ismijiet li jistgħu jattiraw iktar konkorrenza.  Għandna nies oħrajn li huma in the pipeline biex nuru l-allaċċjament bejn l-Ewropa, il-Mediterran u l-Commonwealth.  

THE CHAIRMAN:  L-Onor. Mario de Marco.

ONOR. MARIO de MARCO:  Fil-fatt antiċipani daqsxsejn il-Ministru għax kont se nistaqsi x’parteċipazzjoni qed tiġi antiċipata għall-Commonwealth Business Forum?  Naħseb li dan huwa aspett tal-Commonwealth Forum li xi drabi ninjorawh imma l-iktar li jista’ jħalli impatt għall-host country.   
L-AMBAXXATUR SAVIOUR STELLINI:  Meta kien hawn iċ-chairman Mohan Kaul il-ġimgħa li għaddiet staqsejtu x’response kellu s’issa.  Sa dakinhar qalli li kellu response ta’ xi 200 persuna, però qalli li hemm indikazzjoni li se jkollna mill-inqas 500 persuna apparti mill-Maltin.  Huwa jaħseb li se jkun hemm mal-200 Malti li se jieħu parti wkoll. 

ONOR. MICHAEL FRENDO:  Normally it runs into hundreds.  L-importanti tkun il-kwalità tal-parteċipanti wkoll.  Jien attendejt għal laqgħat tal-Commonwealth Business Forum meta kont qiegħed l-Indja u pparteċipajt f’wieħed mill-panels.  Kienu għamlu attività mal-Confederation of Indian Industry.  Fil-verità jkollhom speakers ta’ livell għoli, u l-parteċipanti jkunu nies fl-industrija jew fis-settur privat, u dan jagħti l-possibbiltà ta’ networking.  

Meta attendejt għaż-żewġ laqgħat tal-Commonwealth Business Council f’Londra - fil-fatt laqgħa minnhom kienet fil-High Commission tagħna f’Londra xi xhur ilu - dejjem enfasizzajt li jkollna dan l-aspett ta’ networking u li Malta hija hub ta’ dan it-tip ta’ networking.  U naħseb dik hija l-mira tagħna.

ONOR. MARIO de MARCO:  Minn informazzjoni li għandi, ċerti nies li se jattendu għal dan il-Commonwealth Business Forum huma pjuttost very high level.  Għalhekk huwa importanti li nagħtu ċerta attenzjoni lil dawn in-nies, fis-sens li ma nistgħux niffokaw biss fuq il-kapijiet ta’ l-istati u l-ministri ta’ l-Affarijiet Barranin.  Naf li ir-resources tagħna se jkunu stretched però ċerti nies li se jattendu għall-Commonwealth Business Forum huma presidenti ta’ kumpanniji globali, allura ma nistgħux nittraskuraw lil dawn in-nies jekk verament irridu li wara dan il-forum jagħtu attenzjoni lil Malta.

It-tieni ħaġa li nixtieq nistaqsi hija jekk nistgħux noħolqu xi ħaġa fl-okkażjoni ta' l-għaxar anniversarju tal-Barcelona process.  Billi t-tema hi l-Ewropa u l-Mediterran naħseb li nistgħu niggwadanjaw ukoll minn dan l-aspett.  Il-bqija prosit tassew u nawgura li jkollkom suċċess fil-laqgħat tal-Commonwealth.

THE CHAIRMAN:  Grazzi, Onor. de Marco.  L-Onor. Michael Asciak.

ONOR. MICHAEL ASCIAK:  Nixtieq nistaqsi lill-Ambaxxatur Stellini jekk il-parlament Malti huwiex ikkalkolat li se jipparteċipa f’xi functions jew f’xi diskussjonijiiet?  

Nixtieq nistaqsi lill-Onor. Frendo, jekk din hijiex l-ewwel darba li se ssir iċ-CHOGM meeting hawn Malta għax jien niftakar li fis-sebgħinijiet kien sar ieħor.

ONOR. MICHAEL FRENDO:  Din hija l-ewwel okkażjoni li Malta se tospita ċ-CHOGM.  Jekk m’iniex sejjer żball fid-disgħinijiet, il-kapijiet ta’ l-istati li marru għaċ-CHOGM f’Ċipru kienu waqfu Malta għal nofs ta' nhar jew ġurnata.  

ONOR. MICHAEL ASCIAK:  Xtaqt nistaqsik domanda politika Ministru.  30 sena ilu eżatt, kelli 15-il sena u niftakar li kont ħadt sehem f’din il-laqgħa għax kienu riedu xi tfal mill-kulleġġ biex joqogħdu jiġru bl-errands.  Kont attendejt għall-meeting kollu u niftakar li dak iż-żmien kien hemm focus qawwija fuq il-problema fiż-Zimbabwe.  Kien hemm Joshua Nkomo u Robert Mugabe, eċċ.  Il-problema tas-South Africa ssolviet u ssolvew ħafna problemi f’pajjiżi oħra.  Nafu li hemm problemi fid-demokrazija taż-Zimbabwe u issa hemm konflitti anke mal-Knisja Kattolika.  

Naf li inti ma tistax tirrispondini x’se tkun il-pożizzjoni tal-Commonwealth fuq dan għax it has to be worked out, però x'inhuma l-feelings tiegħek?  Għandna l-istess persuna, Robert Mugabe 30 sena ilu u Robert Mugabe llum għadu bl-istess problema fil-pajjiż.  Kif taħseb li nistgħu niżblokkaw il-problema fiż-Zimbabwe, tentattivament? 

Nixtieq indikazzjoni wkoll jekk aħna bħala Parlamentari aħniex expected to play a part. 

L-AMBAXXATUR SAVIOUR STELLINI:  Kull meta jkun hemm il-laqgħa taċ-CHOGM, il-Commonwealth Parliamentary association tagħmel laqgħa qabel.  Però din id-darba ma nafx jekk hix se ssir jew le, imma naf li fil-passat saret.  Jekk se ssir, nimmaġina li l-parliamentarians Maltin ikunu involuti fiha wkoll.  Però se nipprova nagħmel find-out jekk hemmx il-ħsieb li ssir din il-laqgħa.  

Hemm ħafna associations bl-isem “Commonwealth” li ħafna minnhom huma veru uffiċjali, ikollhom xi konnessjoni, u kollha jipprovaw jagħmlu meetings fiż-żmien iċ-CHOGM.  Per eżempju l-local councils għandhom organisation u se jipprovaw jagħmlu meeting wkoll.  Jekk m’iniex sejjer żball is-CPA probabbli jagħmlu xi ħaġa, in which case naħseb li l-parlamentari Maltin jieħdu sehem.  (Interruzzjonijiet)

Il-konferenza li semmejt inti, Onor Asciak, kienet saret fl-1977 meta sar attentat biex isolvu l-problema tar-Rhodesia u kien ġie Andy Young ukoll.  Dak iż-żmien kont naħdem mal-Commonwealth secretariat u kont ġejt hawnhekk flimkien mal-foreign minister tan-Nigeria Chief Anyaoku li mbagħad kien laħaq secretary general.  Ma kenitx falliet.  Kien hawn ukoll Mugabe li kien għamel xi ħmistax oħra hawnhekk wara l-konferenza.

ONOR. MICHAEL FRENDO:  Dak iż-żmien il-laqgħat kienu nżammu l-Verdala Hotel, imma dik ma kenitx laqgħa taċ-CHOGM iżda kienet laqgħa dwar pajjiż li fih il-pajjiżi tal-Commonwealth kellhom interess partikolari.  Zimbabwe mhuwiex membru tal-Commonwealth però huwa pajjiż li l-pajjiżi tal-Commonwealth għandhom interess partikolari fih.  Kien hemm is-sospensjoni taż-Zimbabwe li mbagħad irtira mill-Commonwealth, allura teknikament Zimbabwe mhux membru tal-Commonwealth.  

Kif nafu Zimbabwe ddomina ċ-CHOGM f’Abuja, imma ma nistennewx li dan isir hawnhekk.  Anzi ma nixtiqux li dan isir hawnhekk għaliex iż-Zimbabwe mhijiex membru.  Però dejjem ikun hemm punti ta’ current affairs li jistgħu jiddominaw il-konferenza.  Din id-darba, minħabba li qed jipparteċipaw il-foreign ministers u għall-ewwel darba se jkunu flimkien f’laqgħa li fiha se jippreparaw il-communiqué taċ-CHOGM innifsu - mhux l-uniku dokument għax il-heads of governments ikollhom tagħhom ukoll - allura jista’ jkun hemm dawn l-interventi.  Jiġifieri dik se tkun laqgħa politika għall-aħħar.  

Filwaqt li r-retreat huwa inqas politiku, huwa okkażjoni fejn il-heads of governments jistgħu jiltaqgħu bejniethom u jitkellmu informalment, il-laqgħa tal-foreign ministers se tkun laqgħa formali u sostantivament politika.

THE CHAIRMAN:  Grazzi ħafna, Ministru u l-Ambaxxatur Stellini.  M’hemmx aktar affarijiet oħra skond l-aġenda.  Jekk ikun il-każ nerġgħu niltaqgħu qabel is-summit.  

Qabel ma naġġornaw xtaqt ngħaddi kumment għax din hija l-aħħar laqgħa tal-kumitat qabel ir-recess t’għada.  Din se tkun żgur sena record ta’ ħidma ta’ dan il-kumitat.  Is-sena l-oħra kellna 20 laqgħa bi 11 informali.  Illum kienet t-tletin laqgħa għal din is-sena u pitgħada, il-Ħamis ikollna l-31 laqgħa mal-Kummissarju Frattini.  Jiġifieri nħossni fid-dover li qabel ma naġġornaw ngħid grazzi u prosit lil kull membru ta’ dan il-kumitat għall-impenn li lkoll kemm aħna wrejna.  Urejna li dan huwa l-iktar kumitat dinamiku f’dan il-parlament.  Inrodd ħajr mhux biss għall-kwantità imma anke għall-kwalità tal-laqgħat, il-livell ta’ dibattitu li kellna, il-kooperazzjoni u l-involviment tal-Ministru għall-Affarijiet Barranin.  Meta kellna laqgħat barra minn pajjiżna l-ministeru tana l-informazzjoni u l-għajnuna li konna neħtieġu, u ta’ dan ngħidilhom grazzi.  Minkejja l-aġenda impenjattiva tal-Ministru għall-Affarijiet Barranin huwa dejjem żammna aġġornati bl-aħħar żviluppi, bix-xogħol li kien qed isir għan-nom ta’ Malta barra minn xtutna, speċjalment f’dak li għandu x’jaqsam ma' l-Unjoni Ewropea.  

Kellna numru ta’ laqgħat mhux ħażin ma’ Dr. Michael Bartolo dwar il-Ġnus Magħquda.  Għall-ewwel darba kellna Ambaxxaturi akkredidati f’Malta li ltaqgħu mal-kumitat u dan se nkompluh wara Settembru.  Diġà stedint lill-Ambaxxatur Taljan residenti Malta biex jiltaqa’ mal-kumitat u huwa aċċetta.  Allura b’sens ta’ sodisfazzjon inħossni fid-dmir li ngħid li ħdimna ħafna u lkoll kemm aħna għandna verament biex inkunu sodisfatti bil-ħidma li wettaqna.  30 laqgħa huma ħafna għal kumitat parlamentari kompost minn deputati li mhumiex full-timers.  Effettivament sirna full-timers.  Grazzi ħafna.

Fit-8.20 p.m. il-Kumitat aġġorna għal nhar il-Ħamis 21 ta’ Lulju 2005 fl-10:30 am

